
UNITÀ

3« Spichjittinu »

RACONTU 1

In u stazzu di Cesaru u pastore, ci stava un tupichjulu chì ci vidia pocu è micca. Un bel ghjornu, eccu chì 
u tupichjulu riceve una lettara di u cuginu Topuragnu chì campa da mari in là.
Chjama subbitu subbitu à Falchettu, u so amicu, pè dumandà li di leghje li a lettara.

										          Topucità u 30 di marzu
O caru cugì
Duie parolle pè dì ti chì m’aghju da marità d’aprile chì vene. A mo prumessa si chjama Chjaratopa.
Voli esse u mo testimone? Rispondi mi prestu !
											           Ti basgiu.
											           Topuragnu

RACONTU 2

Toccu aprile, piglia è parte u tupichjulu.
Cù l’aviò franca mare è monti pè andà à u matrimoniu di u cuginu. 
Ecculu ghjuntu ! Induve sarà Topuragnu ? Chì paese persu : ùn ci hè mancu un fiatu ! 
Cerca sempre Topuragnu quand’ellu sente zifulà l’aria sopr’à u so capu. 
« Mì  st’acellu chì s’hà fattu un passa è vene cum’una saetta ! Ùn aghju mancu avutu tempu à dumandà li 
a mo strada. »

RACONTU 3

Ripiglia a so strada è infatta un animale musilongu è peligiallu chì li pare una volpe.
« O Signora volpe, fate u piacè d’insignà mi induv’ellu stà u mo cuginu Topuragnu.
«Chì dite ? Cumu m’avete chjamata ? Signora cumu ???? »
Si ne scappa l’animale senza altru.
« Chì paese stranu ! » pensa u tupichjulu. « Quì mi parenu tutti scemi !!!! »

RACONTU 4

Ripiglia a so strada è infatta un animale arechjilongu chì tira i salti. À ellu, li pare una lefra tamanta ta-
manta.
« Bùùùùùùù, chì lifrone ! »
 - O Signora lefra, fate u piacè d’insignà mi induv’ellu stà u mo cuginu Topuragnu.
- Chì dite ? Cumu m’avete chjamata ? Signora cumu ???? Eiu ùn sò una lefra chì sò un cangurù !
- Un cangurù ? Ma induve sò scalatu eiu ? 

RACONTU 5

- Site in Australia ! li risponde u cangurù.
 - In Australia! Avà sì chì aghju capitu! …. Allora quellu acellu ?
- Un bumerangu !
- È quella volpe ?
- Un dingò !
À u cangurù li scappa a risa è dice à u tupichjulu : « Vai puru à cumprà ti un paghju di spichjetti o 
baullò ! »
Da tandu, u nostru tupichjulu hè diventatu Spichjittinu. È hè nata cusì a sterpa di i topi mascherati.

